
Dyma'r cyntaf o dair sesiwn datblygiad proffesiynol ar gyfer athrawon DIALLS. Gan 
mai dyma'r sesiwn gyntaf mae'n fwy seiliedig ar wybodaeth na'r ddau arall, sy'n 
gofyn am fwy o ryngweithio! Oherwydd hyn mae hefyd yn fyrrach, ond dylai roi 
trosolwg i chi o'r holl beth. 
Yn y sesiwn fer hon byddaf yn esbonio ychydig am y prosiect cyn symud ymlaen i 
edrych yn fanylach ar y cysyniad o Lythrennedd Diwylliannol a'r themâu sy'n sail 
iddo ar gyfer DIALLS, ac yna sut y defnyddir y rhain yn y Rhaglen Dysgu 
Llythrennedd Diwylliannol – y CLLP 

Mae DIALLS yn brosiect Horizon 2020 a ariennir gan Ewrop sy'n gweithio gydag 
ysgolion i ddeall a datblygu sut mae pobl ifanc yn gwneud synnwyr o Ewrop a'i 
gwahanol ddiwylliannau. Rydym yn gonsortiwm o 10 prifysgol bartner ac rydym wedi 
bod yn gweithredu DIALLS mewn saith gwlad ar draws Ewrop a thu hwnt. 

 
Mae'r prosiect yn cynnwys rhaglen o wersi (y CLLP) i ddysgu plant sut i gyfathrebu 
â'i gilydd a deall safbwyntiau ei gilydd, gan archwilio gwahanol etifeddiaethau a 
gwerthoedd diwylliannol pobl sy'n byw yn Ewrop. Defnyddir ffilmiau byrion i ysgogi 
trafodaethau yn yr ystafell ddosbarth am gyfrifoldeb cymdeithasol a chyd-fyw yn 
Ewrop yn yr unfed ganrif ar hugain. 

Felly beth a olygwn wrth Lythrennedd Diwylliannol? 
Mae'n bwysig nodi nad ydym yn sôn am lythrennedd diwylliannol fel set sefydlog o 
wybodaeth. 
Rydym yn meddwl am ddiwylliant fel rhywbeth  'hylifol a chyfnewidiol' - hynny yw, ein bod yn 
creu diwylliant drwy ein harferion a'n mynegiant. 
Felly rydym yn ei ddisgrifio fel 'arfer cymdeithasol deialogaidd' – mae'n ymwneud 
â sut rydym i gyd yn dod ymlaen â'n gilydd mewn bywyd bob dydd – gan ddeall a 
chynnwys y gwahanol safbwyntiau sydd gan bobl. 
Credwn fod 'llythrennedd diwylliannol' yn cael ei alluogi gan yr hyn y mae Buber yn ei alw'n 
'ddeialog wirioneddol', lle mae pobl yn dueddol o fod yn oddefgar, yn empathetig ac yn 
gynhwysol. 

Mae rhai egwyddorion canolog yn sail i DIALLS: 

Yn gyntaf, os ydym yn dysgu sgiliau deialog a dadlau i bobl ifanc, hynny yw, siarad 
gyda'i gilydd, gwrando, ceisio deall ei gilydd – ac anghytuno'n barchus – rydym yn eu 
haddysgu i fod yn ddiwylliannol lythrennog 

 

Yn ail, drwy gymryd rhan mewn trafodaethau ynghylch cyd-fyw a bod yn ddinasyddion 
cyfrifol, byddant hefyd yn dysgu mwy am eu hunaniaeth, eu gwerthoedd a'u 
treftadaeth eu hunain 

 
Felly gadewch i ni feddwl am rai o'r cysyniadau allweddol sydd wedi'u cynnwys fel 
rhai pwysig ar gyfer DIALLS 

Mae ein holwyn DIALLS yn dangos yr holl themâu a thueddiadau a gynhwyswn yn ein 
Rhaglen Dysgu Llythrennedd Diwylliannol. Fe'i cynlluniwyd fel system o syniadau 
nythog, gyda thueddiadau empathi, goddefgarwch a chynhwysiad o amgylch y cyfan, 
a'r ddealltwriaeth o'ch hunaniaeth a'ch diwylliant eich hun yn y canol. 

Tri thueddiad hollgynhwysol DIALLS yw Goddefgarwch, Empathi a Chynhwysiad. 
Rydym yn eu gweld yn sail i lythrennedd diwylliannol, a gallwn eu meithrin drwy 
addysgu sgiliau deialog a dadlau i blant. 
O edrych ar oddefgarwch yn gyntaf, gellir ei ystyried yn agwedd sylfaenol ar gyfer 
empathi a chynhwysiad. Mae goddefgarwch yn golygu parchu, derbyn a 
gwerthfawrogi amrywiaeth gyfoethog o ddiwylliannau ein byd, ein mathau o 
fynegiant a ffyrdd o fod yn ddynol. Mae'n cael ei feithrin gan wybodaeth, bod yn 
agored, cyfathrebu, a rhyddid meddwl, cydwybod a chred. 
Fodd bynnag, mae rhai pobl wedi beirniadu'r syniad o oddefgarwch, gan ddadlau nad 
yw'n mynd yn ddigon pell gan ei fod yn rhy 'niwtral'. Felly, er ein bod yn cynnwys 
goddefgarwch fel egwyddor ganolog o lythrennedd diwylliannol, rydym hefyd yn ceisio 
dyfnhau sut rydym yn meddwl am lythrennedd diwylliannol drwy ganolbwyntio'n 
ychwanegol ar empathi a chynhwysiad. 
Diffiniwyd empathi gan Matthew Lipman fel "what happens when we put ourselves 
into another’s situation and experience that person’s emotions as if they were our 
own” (Lipman 2003, 269). Drwy archwilio gwahanol safbwyntiau drwy ystyried sut 
mae pobl eraill yn teimlo, mae empathi'n hwyluso cyd-ddealltwriaeth.  Er mwyn 
datblygu empathi, mae Katherine Weare (2004) yn dadlau bod angen i blant ddysgu 
deall, mynegi a rheoli eu hemosiynau eu hunain yn gyntaf, cyn y gallant yna uniaethu 
â'r rhai o'u cwmpas. 
Fodd bynnag, er bod cael persbectif person arall yn hanfodol, rhaid iddo beidio â 
digwydd ar draul colli golwg ar eich syniad eich hun. Yma, mae gwaith Buber yn 
ddefnyddiol iawn wrth iddo sôn am 'gynhwysiad' fel y nod. Mae'n disgrifio 'deialog 

wirioneddol' fel un cynhwysol, (1957) lle mae pobl bob amser yn meddwl am eraill 
wrth iddynt adeiladu eu syniadau eu hunain, ac mae hynny'n helpu i feithrin 
cydberthnasau cadarnhaol. 
Felly gwelwn oddefgarwch, empathi a chynhwysiad fel cyfres o agweddau rhyng-
gysylltiedig tuag at eraill, gan sylweddoli eu bod yn syniadau sy’n gorgyffwrdd, ond 
mae pob un ohonynt yn bwysig. 
Os hoffech ddarllen rhagor am y syniadau hyn, edrychwch ar nodiadau'r sesiwn ar gyfer 
darllen pellach. 
Buber, M. 1957. Pointing the Way: Collected Essays. (M. Friedman, Trans.) New York: 
Harper & Borthers. 
Lipman, M. 2003. Thinking in Education. Cambridge: Cambridge University Press. 
UNESCO 1996. Learning: the treasure within: Report to UNESCO of the international 
commission of education for the twenty-first century. Paris: UNESCO 
Weare, K. 2004. Developing the emotionally literate school. London: Sage. 

O fewn ein nodau eang o hyrwyddo goddefgarwch, empathi a chynhwysiad, mae 
dwy thema graidd ar gyfer DIALLS, Cyfrifoldeb Cymdeithasol a Chyd-fyw. O fewn y 
rhain mae casgliad o is-themâu sydd i gyd yn cael eu hadlewyrchu yn y gwersi CLLP. 
Mae rhai ohonynt yn gorgyffwrdd wrth gwrs, ac maent i gyd yn syniadau cymhleth 
iawn y mae llawer o bobl wedi astudio ac ysgrifennu amdanynt. Rydym yn cyflwyno'r 
themâu mewn modd syml, er enghraifft, mae'r syniad o gydraddoldeb yn dechrau 
gyda dealltwriaeth o'r hyn sy'n 'deg', ond mae dealltwriaeth fwy soffistigedig yn 
gofyn am feddwl am y gwahaniaeth rhwng cydraddoldeb a thegwch. Mae'r themâu i 
gyd yn ymwneud â'n rôl mewn cymdeithas, gan gefnogi plant i feddwl, nid yn unig 
amdanynt eu hunain, ond sut maent yn ffitio i mewn ac yn dod ymlaen â'i gilydd. 

 
Mae rhestr o'r termau hyn ar gael ar y wefan: https://dialls2020.eu/wp-
content/uploads/2019/06/English-CAF-glossary.pdf 



8  

 
 
 

 

 
 

Yn ganolog i'r olwyn DIALLS mae'r syniad o ddeall hunaniaethau a gwerthoedd eich 
hun ar gyfer treftadaeth ddiwylliannol; sut rydym yn ymwybodol o'r rhain a sut y cânt 
eu mynegi. Mae'r rhain i gyd wedi'u grwpio o dan drydedd thema ganolog, sef 
'Perthyn', thema sy'n ystyried nid yn unig sut, pryd a ble rydym yn perthyn, ond hefyd 
sut mae symud rhwng lleoedd yn effeithio ar hyn. Y pwynt allweddol i'w nodi yw nad 
yw'r CLLP yn cwmpasu pob thema yn fanwl. Gellid ymestyn pob eitem ymhell y tu 
hwnt i drafodaethau gwersi sy'n cael eu hysgogi gan ffilmiau DIALLS. Disgrifiodd un 
athro yn y rhaglen 'ardd o syniadau' gyda phob gwers yn cynhyrchu hadau newydd ei 
hun. Rydym yn dewis y themâu hyn i gefnogi plant i fod yn feddylgar ynglŷn â sut y 
maent yn byw eu bywydau, gan ddefnyddio ysgogiad storïau i annog trafodaethau a 
dadleuon. 

Mae adnoddau'r CLLP yn cynnwys ffilmiau byr trwyddedig arbennig i'w gwylio yn y 
dosbarth a chardiau sbardun ar gyfer gwersi i'ch helpu chi a'ch plant i ddatod eu 
hystyr, ac yna symud y tu hwnt i'r testun i drafod y themâu'n fwy athronyddol, neu 
fel y gallent effeithio ar ein bywydau wrth i ni eu byw. 
Mae pob gwers yn amlygu'r thema ddiwylliannol sy'n ganolbwynt i'r wers – bydd 
angen i chi feddwl am brofiadau'r plant a sut y gallech gyflwyno'r syniad. Mae syniad 
hefyd am fynegiant diwylliannol ym mhob sbardun. Awgrym yn unig yw hwn ar gyfer 
ymestyn y dysgu y tu hwnt i'r wers – peidiwch â theimlo bod yn rhaid i chi ei wneud! 

Mae pob sbardun yn cynnwys pwyntiau i'w trafod am y ffilm – er mwyn sicrhau bod 
plant yn gallu gwneud synnwyr o'r adnoddau cyfoethog hyn. Yn bwysig, serch hynny, 
gellir ystyried y themâu a gyflwynir gan y drafodaeth gychwynnol hon yn fwy 
cyffredinol gan eu bod yn ymwneud â'n bywydau, nid dim ond y cymeriadau yn y 
ffilmiau 

 
Cewch fwy o esboniadau am sut i ddefnyddio'r gwersi yn ein llyfrynnau 'Canllawiau ar gyfer 
defnyddio'r sbardunau’, yn adrannau cyfnod oedran CLLP 

 
Ar y wefan fe welwch hefyd ein llyfrgell o ffilmiau ychwanegol gyda syniadau ar 
gyfer sbardunau trafod fel y gallwch ymestyn y CLLP. 

Rydym yn defnyddio'r olwyn DIALLS fel man cychwyn ar gyfer trafodaethau fel rhan o'r 
CLLP. Efallai y gwelwch fod y drafodaeth y mae eich plant yn cymryd rhan ynddi yn symud 
y tu hwnt i'r syniadau cychwynnol yn y sbardunau. I gefnogi eich dysgu rydym wedi 
datblygu Graddfeydd Cynnydd ar gyfer Dysgu Llythrennedd Diwylliannol. Fel rhan o hyn, 
mae ein Offeryn Dilyniant Dysgu Diwylliannol yn mabwysiadu holl themâu’r olwyn 
DIALLS ac yn defnyddio nifer o fframweithiau, mapiau a graddfeydd sy'n ystyried twf 
llythrennedd diwylliannol a'r wybodaeth, y sgiliau a'r ddealltwriaeth sy'n sail iddo. Yn 
benodol, rydym yn defnyddio deunyddiau gan Gyngor Ewrop, UNESCO ac Oxfam. Gellir 
dod o hyd i ddolenni i’w deunyddiau yn nodiadau'r sesiwn ac yn yr offeryn ei hun. 

 
Reference Framework for Competences of Democratic Culture (Vol 2 Descriptors of 
Competences for Democratic Culture), Council of Europe, 2018 
Global Citizenships Education: Topics and Learning Objectives, UNESCO 2015 
Education for Global Citizenship: A Guide for Schools, OXFAM 2015 

Mae'r fframweithiau adnabyddus hyn yn wahanol o ran sut maent yn disgrifio 
themâu rydym yn mynd i'r afael â hwy yn DIALLS, felly rydym wedi eu crynhoi yn ein 
hofferyn, gan amlygu sut maent yn berthnasol i wahanol grwpiau oedran eang. Mae 
pob tudalen is-thema yn cysylltu â thudalen ffynonellau sy'n dangos sut rydym wedi 
dod â'r deunydd at ei gilydd. 

 

Mae ein hofferyn cynnydd dysgu diwylliannol wedi'i gynllunio i godi'r themâu 
allweddol a adlewyrchir ym mhob ffilm DIALLS (y rhai sydd wedi'u cynnwys yn y CLLP 

a'r ffilmiau ychwanegol yn llyfrgell DIALLS) ac amlygu'r mathau o ystyriaethau y gellir 
eu disgwyl gan blant o wahanol oed wrth iddynt eu trafod. Offeryn cynllunio yw hwn, 
felly, i'ch helpu i gynllunio gwersi DIALLS i feddwl am sut y gallai plant ymateb i'r 
gwahanol themâu diwylliannol yn DIALLS. 

Trefnir yr offeryn yn adrannau am bob thema.... 

... gydag isadrannau i ddangos y mathau o syniadau i'w hyrwyddo gyda'r dosbarth 
ar lefel cynradd ac uwchradd. 
Mae'r dilyniant hwn yn eang iawn gan ei fod yn dibynnu ar eich dosbarth, ond dylai roi 
rhai syniadau i chi am gyfarwyddiadau i lywio'r trafodaethau sydd gennych. 

Mae'r offeryn hefyd yn cynnwys enghreifftiau o arteffactau diwylliannol a grëwyd gan 
blant fel rhan o'u hymgysylltiad â'r CLLP. Mae'r rhain yn dangos sut y gellir cysyniadu'r 
themâu diwylliannol mewn mynegiant di-eiriau – yn debyg iawn i'r ffilmiau a'r llyfrau 
a'u hysbrydolodd. Mae'r oriel lawn i'w gweld ar ein gwefan www.dialls2020.eu 

http://www.dialls2020.eu/

Nawr ein bod wedi esbonio ychydig am egwyddorion trosfwaol DIALLS, gallwn symud 
ymlaen i'r ddwy sesiwn arall o Ddatblygiad Proffesiynol, gan feddwl am yr arfer o 
ddatblygu sgiliau siarad yn yr ystafell ddosbarth drwy ddull deialogaidd a sut y gellir 
defnyddio ffilmiau byr heb eiriau fel adnoddau llythrennedd diwylliannol. 


